
Mál nr.  281/2015 
M og 

vátryggingafélagið V v.  ábyrgðartryggingar fjölskyldutryggingar. 
 
 

Skot úr skottertu lenti á bifreið þ. 31.12.2014. 
 

Gögn. 
1. Málskot móttekið 16.7.2015 ásamt fylgiskjölum.  
2. Bréf V dags. 28.7.2015 

 

Málsatvik. 

Bifreið M var ekið niður götu í Kópavogi á gamlárskvöld 2014 þegar svonefnd skotterta valt og 
skot úr henni lenti á bifreiðinni. M krefst bóta úr fjölskyldutryggingu tjónvalds og telur að 
tjónvaldur hafi ekki gætt nægjanlegrar varúðar og ekki farið að í samræmi við reglur sem gilda um 
meðferð skotelda. V hafnar bótaskyldu og telur að um óhappatilvik hafi verið að ræða en hvorki 
um ásetning eða gáleysi að ræða hjá vátryggingartakanum sem hafði búið um skottertuna og 
kveikt í henni. Þá segir V að ekkert liggi fyrir um að vátryggingartakinn hafi meðhöndlað 
skottertuna á rangan hátt.  

 

Álit. 

Nokkur hætta fylgir meðferð skotelda og þeim mun meiri eftir því sem skoteldarnir eru öflugri. Af 
þeim sökum hafa verið settar strangar varúðarreglur um meðferð þeirra og víðtækar leiðbeiningar 
um það hvernig búið skuli um skotelda. Skotterta er alla jafna mjög öflugur skoteldur og nauðsyn 
ber til að búa vel um slíkan skoteld svo að hún valdi hvorki tjóni á mönnum eða munum. 
Leiðbeiningar fylgja slíkum skoteldum þar sem m.a. er bent á þá nauðsyn að um skottertur sé búið 
með góðum hætti áður en kveikt er í þeim. Þá segir í 6. gr. reglugerðar nr. 952/2003 um skotelda: 
„Við meðferð og vörslu skotelda skal ítrustu varúðar gætt og ætíð farið eftir skráðum 
leiðbeiningum.” Af hálfu vátryggingartaka liggur ekki fyrir hvernig hann gekk nákvæmlega frá 
umræddri skottertu í umrætt sinn.  Ekki hefur því verið sýnt fram á eða gert líklegt að 
vátryggingartaki hafi búið um skottertuna með fullnægjandi hætti í umrætt sinn eða að hann hafi 
sýnt ítrustu varúð við meðferð skottertunnar áður en hann kveikti í henni.  M á því rétt á bótum úr 
fjölskyldutryggingu vátryggingartaka hjá V vegna þess tjóns sem varð á bifreið M við það að 
skottertan valt á hliðina og skot úr henni lenti á bifreiðinni. 

 

Niðurstaða. 

M á rétt á bótum úr fjölskyldutryggingu vátryggingartaka hjá V. 

 
 

Reykjavík 25.8. 2015. 
 

Þóra Hallgrímsdóttir lögfr. 
 
 

         Valgeir Pálsson hrl.   Jón Magnússon hrl.   
 


